
                                                                      Балаларыгызны үзегез яшәгән заманга һәм

башка заман өчен дә яраклы итеп укытыгыз.

Ризаэддин Фәхреддин

Балада югары әхлакый сыйфатлар тәрбияләү проблемасы кешеләрне гасырлар буе борчып килгән, чөнки кешелекнең киләчәге, Ватан язмышы, гаилә бәхете киләчәктә гражданин булачак баланың бүген нинди тәрбия һәм белем алуына бәйле. Кечкенә сабый тагын 9-10 елдан соң нинди кеше булыр? Киләчәктә ул үзеннән алда килгән өлкән буынның лаеклы дәвамчысы була алырмы?
Йөрәгенә мүк үсмәгән татар кешесе үз милләтенең киләчәге турында уйламыйча булдыра алмый. Милләт язмышы, аның киләчәге турында уйлар үз халкын хөрмәт иткән һәркемне борчыйдыр. Татар халкының фидакарь шәхесе Гаяз Исхакый, милләт турында борчылып: “Әүвәл әхлак бозыла, икенче, дин бетә, өченчедән, ул халык үзе бетә”, - ди. Ул беренче  чиратта әхлак турында уйларга кирәклеген искәртә.

“Бала чакта алынган тәрбияне соңыннан бөтен дөнья халкы үзгәртә алмас”, - дип яза Ризаэддин Фәхреддин дөрес тәрбиянең кирәклеген ассызыклап.

Үзенең бөтен гомерен татар халкының тарихын, мәдәниятен өйрәнүгә, Ислам динен саклап калуга багышлаган халкыбызның күренекле мәгърифәтчесе, фикер иясе, язучы һәм педагог Ризаэддин Фәхреддин хезмәтләрен әдәбият дәресләрендә төрле әсәрләрне өйрәнгәндә, сыйныф җитәкчесе буларак, укучылар, ата-аналар белән эшләгәндә, һәрвакыт кулланма итеп файдаланырга мөмкин.
Яшь буынны тәрбияләү эше – ул бик мөһим социаль мәсьәлә, ул үзенә укытучыларның, ата-аналарның даими игътибарын таләп итә.

Соңгы елларда  Ризаэддин Фәхреддин мирасын өйрәнүгә аеруча игътибар артты. Татар теле һәм әдәбияты дәресләрендә укытучылар галимнең хезмәтләреннән киң файдаланалар.

Үзенең “Адәбе тәгълим” (Укыту кагыйдәләре) дигән хезмәтендә ул болай дип язган: “Мәктәпнең вазифасы – фәкать гыйлем өйрәтү белән генә чикләнмичә, бәлки балаларның күңелләренә Алланы сөю, гүзәл гадәтләр, тырышу, эшлеклелек, туганлык, гайрәт, инсафлылык, гүзәл холык, гаделлек, батырлык, җанлылык кебек яхшылык орлыкларын чәчү вә тәрбияләп үстерү булачактыр...”

Әхлак тәрбиясенең төп урыны- гаилә. Әмма балаларның ата-аналары (үзләре үк әхлак белеменә мохтаҗ кешеләр) тәрбия эшен ничек уңышлы итеп башкарсын инде. Бу эш, күпмедер дәрәҗәдә, балалар бакчасында да алып барыла. Ләкин системалы рәвештә әдәплелеккә өйрәтүне бала мәктәпкә килгән көннән үк башлау бик мөһим.

Ризаэддин Фәхреддин  баланы туган көненнән башлап тәрбия итәргә кирәк, ди. Бала тәрбияләү хатыннарның гаилә эчендәге бурычы гына түгел, ә барлык җәмгыять каршындагы җаваплы бурычы, ди ул. Галим мәктәпкәчә һәм мәктәп яшендәге балаларны тәрбияләү алымнарын да җентекләп өйрәтә. Балалар белән һәрвакыт дөрес сүз сөйләргә, аларны төрле җеннәр, пәриләр, усал хәлфәләр белән куркытмаска өнди. Балалар белән тыныч, салмак тавыш белән сөйләшергә, аңлатырга, кыйнамаска һәм башка төрле физик җәзалаулар белән эш итмәскә кирәклеген әйтә.

Кече яшьтәге мәктәп балаларына рухи-әхлакый тәрбия бирүдә халкыбызның гореф-гадәтләрен, борынгыдан килгән традицияләрен куллануның роле бик зур.

Галимнең тәрбия китапларында пакьлек, төрле авырулар, ашау-эчу кагыйдәләре, өс һәм аяк киемнәре һәм башкалар хакында мәгьлүмат һәм киңәшләр китерелә. Аерым бүлекләрдә хатын-кызларның сәламәтлекләрен саклау кагыйдәләре турында да тәфсилләп әйтелә. Гәрчә бу китапларда моңарчы билгеле булган тәрбия фәненең нигезләре кертелгән булса да, аларның бар кыйммәте — аңлаешлы итеп язу һәм кеше тәрбияләүнең җаваплы бер эш икәнен исбат итү.

Ризаэддин Фәхреддин яшүсмерләргә ялкау кешеләр белән дуслашмаска киңәш бирә. Китапта каралган мәсьәләләрдә зур һәм мәшһүр зыялы затларның фикерләрен, сүзләрен китерә.

Тарих, татар теле, әдәбият һәм башка дәресләрдә әдәп-әхлак кагыйдәләрен балага матур әдәбият аша һәм сыйныфтан тыш үткәрелгән чаралар ярдәмендә сеңдерү бик кирәк дип саныйм. Дәрес эчтәлегенә бәйләп, тормышта очрый торган гыйбрәтле мисаллар китерү, аларга бергәләп аңлатма – бәя бирү, укучыларны җәлеп итә торган алымнар куллану уңай нәтиҗәгә китерер.
Балалар Ризаэддин Фәхреддиннең мирасы белән Г. Тукайның үлемсез  әкиятләрен белгән кебек үк таныш булырга тиештер, мөгаен. Бу олуг галимебезнең һәр сүзе хикмәт һәм могҗиза белән тулган. Ризаэддин Фәхреддин белән таныштыруны башлангыч сыйныфтан гына түгел, ә бәлки мәктәпкә кергәнче үк балалар бакчасында башларга кирәк. Бу балага мәшһүр язучыбызның үгет-нәсыйхәтләрен сөйләп тору дигән сүз түгел. Бала аны аңламаса, тыңламый да.

Менә шунда безгә ярдәмгә әдәби әсәрләр, әкиятләр килә. Башлангыч сыйныфларда “Әхлак дәресләре” үткәрелә. Ул дәресләр Вил Казыйхановның “Әхлак дәресләре”нә нигезләнеп үткәрелә. Аның һәр дәресенең башында әдәби әсәрдән өзек, гыйбрәтле хикәят укыла, я сөйләнеп кителә, шуннан төркемнәрдә төрле сораулар биреп анализ ясала һәм нәтиҗә ясала. Ризаэддин Фәхреддиннең һәр нәсыйхәте, һәр әйткән сүзе – нәтиҗә ул.  Вил Казыйхановның әхлак дәресләре баланың үзенә уйлап фикер йөртергә, эзләнергә һәм нәтиҗә ясарга мөмкинлек бирә. Бала үз-үзен бәяләргә өйрәнә.
Минем дә, татар әдәбияты укытучысы буларак, төп бурычым – укучыларны мөстәкыйль фикер йөртергә өйрәтү, миһербанлылык, игелеклелек, әйләнә-тирә мохитка игътибарлылык, инсафлылык кебек яхшы сыйфатлар тәрбияләү.
Һәр укытучы, педагог эштә югары нәтиҗәләргә ирешергә омтыла. Шуңа күрә дә әдәби әсәрләрне анлизлаганда, Ризаэддин Фәхреддин хезмәтләрен укыту-тәрбия системасында куллану нәтиҗәле.
Мин рус һәм татар сыйныфларында эшләү дәверендә үземнең дәресләремдә, әдәби әсәрләрне өйрәнгәндә, Ризаэддин Фәхреддин хезмәтләрен бик теләп кулланам.

Башлангыч мәктәпнең дүртенче сыйныфының татар төркемнәрендә А. Алишның “Алдакчы Наил”, “Сертотмас үрдәк”, Р. Хафизованың “Күгәрчен һәм малай”.Н. Думавиның “Сарбай”, Р. Төхфәтуллинның “Сабый чаклар”, Н. Әхмәдиевның “Тәрбияле малай”, Ә. Еникинең “Кунакта”, М. Кәримнең “Икебез дә унөчтә булсак”, татар халык әкияте “Зөһрә кыз”, Л. Ихсанованың “Ун сумлык маҗара” әсәрләрен өйрәнгәндә, Ризаэддин Фәхреддиннең “Туганнар әдәбе”, “Ата вә ана әдәпләре”, “Кардәшләр әдәбе”, “Мәктәп әдәпләре”, “Иптәшләр әдәбе”, “Дуслык әдәпләре”дигән хезмәтләрен киң кулланам. Галимнең нәсыйхәтләрен әдәби әсәрләрне анализлаганда, геройларга характеристика биргәндә куллану бик уңышлы.  Үзем сөйләгәннән соң, балаларга сораулар бирәм, алар җавап бирәләр һәм нәтиҗә ясыйм.
Дүртенче сыйныфның рус төркемендә Д. Аппакованың “Шыгырдавыклы башмаклар”, И. Туктарның “Алма”, Г. Бәшировның “Сылтау” әсәрләрен өйрәнгәндә дә Ризаэддин Фәхреддиннең “Иптәшләр әдәбе”н, “Күршеләр әдәбе”н кулланам.
Рус мәктәбендә татар телен һәм әдәбиятын укыту буенча татар балалары өчен программада Ризаэддин Фәхреддин хезмәтләрен өйрәнү каралмаган. Рус телле балалар өчен төзелгән дәреслектә (7 нче сыйныф. Авторы Ф. С. Сафиуллина) аның турында кечкенә генә белешмә бирелгән.

Рус мәктәбенең татар төркемнәрендә мәсәлән, 5 нче сыйныфта Г. Исхакыйның “Кәҗүл читек”, 8 нче сыйныфта Г. Исхакыйның “Сөннәтче бабай”, Г. Әпсәләмовның “Ак чәчәкләр”, 9 нчы сыйныфта Т. Гыйззәтнең “Изге амәнәт”, А. Гыйләҗевның “Җомга көн кич белән”, Г. Исхакыйның  “Җан Баевич”,  10 нчы сыйныфта Г. Исхакыйның “Ул әле өйләнмәгән иде”, Ф. Әмирханның “Хәят”, М. Фәйзинең “Галиябану”, З. Бигиевның “Меңнәр, яки Гүзәл кыз Хәдичә”, 11 нче сыйныфта М. Мәһдиевнең “Бәхилләшү”,
Ә. Еникинең “Әйтелмәгән васыять” әсәрләрендә Ризаэддин Фәхреддин өйрәтмәләреннән өзекләр уку бик отышлы дип саныйм.
Бүген күпме галим-педагог озак еллар дәвамында халыктан яшерелеп килгән рухи, әхлакый байлыкларны кире кайтару юлларын эзли. Ләкин кызганыч, без соңга калдык бугай. Хәзер шушы “җимешләрне” татыйбыз. Күп гаиләләрдә спиртлы эчемлекләр куллану “модага” керде. Бу үсеп килүче буынга тискәре йогынты ясый. Ихтыярсыздан бөек галим Риза Фәхреддин сүзләрен искә төшерәм: “...Һәртөрле усаллык вә начарлык аракыдан туа”. Җир йөзендә эшләнгән бик күп явызлык һәм начарлык, усаллык, кеше үтерүләр, юл казалары, янгыннар, күңелсез орыш-сугышларның күбесе исерек, наркоман кешеләр тарафыннан эшләнә.

Тәрбияле бала – мәктәпнең генә түгел, гаиләнең дә җимеше, шуңа күрә Ризаэддин Фәхреддин хезмәтләренә таянып, тәрбия эшәләрен алып барырга тырышабыз. 
